Foreldrasamstarf hefst strax í leikskóla

Foreldrasamstarf á leikskólum er ekki síður mikilvægt en á öðrum skólastigum. Samstarfið hefst í raun áður en barnið byrjar formlega í leikskólanum með viðtali og heldur síðan áfram í aðlögunarferlinu. Aðlögunartímabilið nýtist vel í að byggja upp traust milli foreldra og starfsfólks og leggur oft grunn að því hvernig samskiptin verða í kjölfarið. Nokkrir leikskólar hafa tekið upp heimsóknir á heimili barnsins meðan á aðlögunarferlinu stendur og hefur það gefið mjög góða raun. 
Samskipti foreldra og starfsfólks leikskóla eru oftast tíð þar sem foreldrar fara daglega inn í leikskólann er þeir mæta með barnið og sækja það. Gefst því oft tækifæri til samskipta „í fataklefanum“. Þar hittast líka foreldrar og geta rætt um ýmislegt sem snertir börnin. Þrátt fyrir þessa nánd er skipulagt samstarf á leikskólum nauðsynlegt. Starfsemi foreldrafélaga á leikskólum er mjög mikilvæg og verkefnin næg.

Á mörgum leikskólum er starf foreldrafélags í föstum skorðum þar sem skapast hafa hefðir um það hvaða verkefnum félagið sinnir. Tengjast þau verkefni oft jólaböllum, sveitaferð, vorhátíð eða slíku. Eins hafa mörg foreldrafélög reynt að skapa vettvang fyrir foreldra til að hittast með börnin um helgar t.d. með því auglýsa gönguferðir eða sundtíma á ákveðnum tíma. Foreldrafélögin eiga líka að huga að innra starfi leikskólans samkvæmt reglugerð um leikskóla. Í því felst m.a. að kynna sér skólanámskrána og bera saman við aðalnámskrá, fá kynningu á markmiðum skólans og áætlun hvers árs, kynna sér þróunarverkefni sem kunna að vera í gangi og ekki síður að fylgjast með fundargerðum leikskólanefnar og umræðunni í samfélaginu um þetta skólastig. 

Hver er ávinningur af foreldrastarfi í leikskóla? Skiptir það einhverju máli fyrir foreldra að gefa sér tíma til að sinna því? Eins og í öllu skólastarfi þá er mikilvægt fyrir foreldra að kynnast skólanum sem barnið þeirra dvelur í stóran hluta dagsins. Samstarfið hefur jákvæð áhrif á skólastarfið í heild sinni þar sem það stuðlar að jákvæðari viðhorfum bæði hjá foreldrum og starfsfólki. Það að kynnast starfsfólkinu, öðrum börnum, foreldrum barnanna og þeim verkefnum sem eru í gangi skiptir einnig máli m.a. til að geta rætt við barnið um dagleg verkefni. Að þekkja börnin sem barnið þitt talar um og að geta leitt það áfram í samræðum um þau verkefni sem það er að fást við hverju sinni, hvort sem það er göngutúr um nágrennið eða föndur, skiptir barnið miklu máli. Sýnt hefur verið fram á að það eykur vellíðan barna að finna að við þekkjum til og höfum áhuga á því sem þau eru að gera í leikskólanum. Þau fá þannig óbein skilaboð um að það sem þau eru að fást við í leikskólanum er mikilvægt sem er jafn mikilvægt og að fá hrós fyrir að hafa teiknað mynd.  Að taka þátt í foreldrafélagi er besta leiðin til þess að kynnast vel þeirri stofnun sem tekur þátt í uppeldi á barninu manns og opnar einnig möguleika á því að geta haft áhrif á starfið og það umhverfi sem barninu manns er búið. 
Foreldrar eru hagsmunahópur sem þarf að huga að velferð barna sinna. Samtal foreldra um það sem vel er gert eða betur má fara er mikilvægt til að veita sveitarfélögum aðhald og skilboð um hvert stefna skal í málefnum leikskólanna. Í hverju sveitarfélagi er leikskólanefnd sem fjallar um málefni leikskóla viðkomandi sveitarfélags. Þar eiga foreldra einn fulltrúa sem hefur málfrelsi og tillögurétt. Til þess að viðkomandi aðili virki sem talsmaður foreldra þarf hann að heyra frá sínu baklandi og geta miðlað til þeirra upplýsingum um það sem umræðan snýst. Í flestum sveitarfélögum eru nokkrir leikskólar. Til þess að auðvelda upplýsingaflæði og skapa umræðu um málefni leikskólanna er kjörið að þau stofni svokölluð svæðasamtök þar sem fullrúar þeirra funda reglulega ásamst fulltrúa foreldra í leikskólnefnd. 
